
Tionghoa ia nanti djaga dengen betoel.

Ini karadjinan, ditambah poela pengaroeh jang ia dapet sabagi Lotia, membikin maoe atawa tida orang terpaksa taro djoega sedikit perindahan padanja. Bangsa Tionghoa, jang kabanjakan tabeatnja „djaga kapentingan sendiri lebih doeloe”, merasa tida ada perloenja aken moesoein pada Tan Tjo Lat sabagitoe lama perboeatannja tida meroegiken atawa menjoesahken padanja. Itoelah sebabnja maka — maskipoen sakedar di depan sadja — banjak orang jang pasang moeka manis pada itoe wijkmeester dan soeka tanggap obrolannja jang agoelin dan poedji diri sendiri, dan malah antara golongan orang bertabeat rendah ada banjak djoega jang, lantaran taoe Tan Tjo Lat soeka sekali dioempak-oempak, sengadja briken poedjian begitoe moeloek jang membikin ini orang berotak angin djadi semingkin sombong dan rasa sekarang ia soedah djadi radja dalem kampoeng Tionghoa di X.

Satoe pengarang hikajat perna bilang, maka Rome mempoenjai begitoe banjak keizer-keizer jang boe-to, ada dari lantaran begitoe lekas naek ka atas tachta, saorang jang normaal bisa berobah mendjadi gila lantaran kakwasaännja terlaloe besar dan

